
Tysnes kommune - budsjett 2025 og økonomiplan 2025 - 2028 

Tysnes kommunestyre har i møtet 17. desember 2024 handsama og vedteke budsjett 2025 og 
økonomiplan for 2025-2028.    
 
For alle kommunar kontrollerer Statsforvaltaren at budsjett og økonomiplan er i balanse. Dette 
brevet er ei tilbakemelding om korleis vi vurderer økonomien til kommunen og utviklinga slik ho 
er planlagt i budsjett og økonomiplan.  
 
I gjennomgangen og vurderingane har vi lagt vekt på at kommunen skal forvalte økonomien slik 
at den økonomiske handleevna blir ivareteken over tid og at kommunen skal gjere tidlege tiltak 
ved økonomisk ubalanse, jamfør kommunelova § 14-1 til § 14-5.  
 
Oppsummering  
Kommunen bør oppretthalde eit høgt disposisjonsfond over tid. Fondet er ein viktig reserve. 
Kommunen må ha eit stort disposisjonsfond for å kunne møte framtidig reduksjon i inntekter. 
 
Økonomiplanen legg opp til svært høge investeringar og låneopptak. Kommunen må vurdere 
framtidige investeringar nøye. Det er viktig at kommunen tilpassar investeringar og låneopptak 
til dei inntektene som er realistiske i åra framover.   
 
Investeringane må også bli tilpassa den demografiske utviklinga med vekst i talet på eldre 
innbyggjarar, og behov for helse- og omsorgstenester i denne samanheng. Kommunen bør 
prioritere dei investeringane som vil bli viktigast med omsyn til dei primære kommunale 
tenestene i åra framover.      
 
Rekneskap 2024 
Det er eit netto driftsunderskot i rekneskapen for 2024 med - kr 11,2 mill., eller - 2,7           
prosent av driftsinntektene. Netto driftsunderskot blir dekt med bruk av disposisjonsfond. Netto 
driftsunderskot har samanheng med at ekstraordinære avdrag kr 17,7 mill. er utgiftsført i drifts-
rekneskapen.  

Disposisjonsfondet blir med dette redusert frå kr 83,3 mill. ved utgangen av 2023 til kr 70,7 mill. 
ved utgangen av 2024. Fondet utgjer etter dette 17,3 prosent av driftsinntektene i 2024.   
 
Budsjett 2025 
Det er eit netto driftsunderskot i budsjettet med - kr 11,7 mill., eller - 3,2 prosent av drifts-
inntektene. Dette er planlagt dekt med bruk av disposisjonsfond. Netto driftsunderskot har 
samanheng med pårekna svak skatteutvikling etter endringane i inntektssystemet, og stort 
utgiftsbehov.     
                                                                                                                                                                 
Kommunen har budsjettert med kr 117 258 000,- i skatt på formue og inntekt for 2025. Ordinær 
skatt og rammetilskot er budsjettert med til saman kr 267,8 mill. Dei frie inntektene er ikkje 
budsjetterte for høgt samanlikna den siste inntektsprognosen frå KS. I denne prognosen er det no 
innarbeidd kompensasjon for ny offentleg AFP.   

Kommunen har vedteke eigedomsskatt på alle faste eigedomar i kommunen. Det er budsjettert 
med kr 10,5 mill. i eigedomsskatt for 2025. Innkome eigedomsskatt i 2024 var om lag på det 
same nivået.  
 
Det er budsjettert med utbetaling frå Havbruksfondet i år med kr 8,2 mill. Dette er produksjons-
avgift. Det vil ikkje vere sal av nye konsesjonar for havbruk i år og difor inga inntekt til 
kommunen for dette no i år.    
 
Det er budsjettert med kr 12,8 mill. i avdrag i driftsbudsjettet. Dei ordinære avdraga er baserte på 
serielån med 30 års nedbetalingstid.     
                                                                                                                                     
I 2025 er det budsjettert med brutto investeringar for til saman kr 66 ½ mill. Investeringane er for 
ein stor del planlagt finansierte med låneopptak, kr 53,2 mill. Dessutan blir dei finansierte med 
momskompensasjon m.m. Dei største investeringane i år er i bustadfelt og utviding/opp-
gradering av Uggdal skule. Sjølvfinansierande VA-investeringar utgjer til saman kr 17,7 mill.  
 
Det er gjort vedtak om opptak av startlån, kr 8,0 mill., til vidareutlån.   
 
Kommunen si brutto langsiktige lånegjeld ved utgangen av 2024 var kr 300,4 mill., medrekna 
startlån til vidare utlån. Lånegjelda utgjorde 73,4 prosent av driftsinntektene. Brutto lånegjeld 
utgjorde til same tid om lag kr 100 600,-  per innbyggjar. Brutto lånegjeld består av i overkant av 
kr 43 mill. i startlån og om lag kr 257 mill. i ordinære lån til investeringar.  
                                                                                                                                                                                                                                                                                                   
Økonomiplan 2025 - 2028 
Økonomiplanen skal vise korleis langsiktige utfordringar, mål og strategiar i kommunale planar 
skal følgjast opp. Saman med årsbudsjettet skal han vise kommunestyret sine prioriteringar og 
løyvingar og dei mål og premissar som økonomiplanen og årsbudsjettet byggjer på. Kommune-
planens handlingsdel, med same formål, kan inngå i økonomiplanen.  
 
I økonomiplanen er det lagt til grunn ei årleg inntekt frå produksjonsavgift frå havbruk på 9 til 10 
mill. kroner. I tillegg kjem inntekt frå sal av nye konsesjonar kvart andre år, som er estimert å gi 
ekstra inntekt kr 24,2 mill. i 2026 og kr 32,6 mill. i 2028.  
 
I dei åra kommunen får meirinntekter frå sal av havbrukskonsesjonar, blir meirinntekta delvis 
nytta til å betale ekstraordinære avdrag på lånegjelda. Kommunen har for budsjett 2025 og 

økonomiplan planlagt å redusere ekstraordinære avdrag, frå 70 prosent til 35 prosent av inntekta 
frå sal av konsesjonar. Bakgrunnen for denne reduksjonen er lågare skatteinntekter etter om-
legginga av inntektssystemet i 2025. Kommunen vil gjere ei ny vurdering av dette no til hausten 
for dei komande åra.    
 
I økonomiplanen er det lagt opp til store netto driftsunderskot i år ( - 3,2 prosent av drifts-
inntektene) og i 2027 ( - 4,0 prosent av driftsinntektene). Begge åra er netto driftsunderskot plan-
lagt dekte med bruk av disposisjonsfond. I 2026 og 2028 er budsjettet i balanse. Svingingane i 
netto driftsresultat i perioden skuldast svingingane i inntektene frå Havbruksfond, som følgje av 
sal av havbrukskonsesjonar kvart andre år.        
 
I økonomiplanperioden er det lagt opp til eit svært høgt samla investeringsnivå. Planlagde in-
vesteringar er særleg store i 2026 og i 2027.  
 
Investeringane i økonomiplanperioden er i stor grad planlagt finansierte med låneopptak, om lag 
kr 244,4 mill. Av dette vil kr 58,8 mill. vere låneopptak innafor sjølvkostområdet. Kr 185,6 mill. 
vil vere til ordinære investeringar som vil belasta den ordinære drifta.  
 
Det er på grunnlag av økonomiplanen rekna at kommunen si lånegjeld kjem til å auke til kr 456 
mill. ved utgangen av 2028, eller om lag kr 152 500,- per innbyggjar. I dette talet er det ikkje 
rekna med startlån til vidare utlån. Sjølvkostlån innan VA-sektoren er rekna med. Det er lagt til 
grunn at 35 prosent av inntekt frå sal av havbrukskonsesjonar blir brukt til ekstraordinære avdrag.   
                                                                                                                             
Finansielle måltal 
Etter kommunelova skal kommunestyret sjølv vedta finansielle måltal med handlingsreglar for 
utvikling av økonomien til kommunen. Finansielle måltal skal nyttast i planlegging og styring, 
som grunnlag for å vareta den økonomiske handleevna over tid. 
 
Tysnes kommune har vedteke følgjande måltal: 
 

1. Netto driftsresultat: Større enn 0,8 prosent av driftsinntektene 
 

2. Gjeldsgrad: Maks 100 prosent av driftsinntektene  
 

3. Disposisjonsfond: Minimum 15 prosent av driftsinntektene 
 
                                                                                                                                                
Statsforvaltaren sine vurderingar 
Kommunen bør oppretthalde eit høgt disposisjonsfond over tid. Fondet er ein viktig reserve. 
Kommunen må ha eit stort disposisjonsfond for å kunne møte reduksjon i inntekter som følgje av 
endringane i inntektssystemet. Uavhengig av endringane i inntektssystemet, er kommunen sårbar 
for uvisse i samband med utviklinga i skatteinntektene og inntekter frå havbruk. Inntektene frå 
havbruk er særleg viktige for kommunen.  
 
I dei åra inntektene er høge som følgje av sal av nye konsesjonar for havbruk, er meirinntekt 
delvis nytta til ekstra gjeldsnedbetaling. Det er viktig å vidareføre denne praksisen, men 
kommunen må vurdere kor stor del av meirinntektene det er føremålstenleg å bruke til ekstra 
avdrag. Ekstra avdrag må bli vurdert i samanheng med behovet for å styrke fond.    

Økonomiplanen legg opp til svært høge investeringar og låneopptak. Dette vil gi kommunen ei 
høg lånegjeld i dei komande åra. Kommunen må difor vurdere framtidige investeringar nøye. Det 
er viktig at kommunen tilpassar investeringar og låneopptak til dei inntektene som er realistiske i 
åra framover.  
 
Investeringane må også bli tilpassa den demografiske utviklinga med vekst i talet på eldre 
innbyggjarar, og behov for helse- og omsorgstenester i denne samanheng. Kommunen bør 
prioritere dei investeringane som vil bli viktigast med omsyn til dei primære kommunale 
tenestene i åra framover.   
 
 
 
Med helsing 
 
 
Liv Signe Navarsete      Synnøve Stalheim   

       kommunaldirektør 

